
মোরা, দেখি রক্তবীজ প্রচণ্ড প্রভাব!

কেমন তেজস্বী রক্ত বহে তার শীরে,

বলিতে না পারি; বিন্দুমাত্র ভূমে যাহা

পড়িতে পড়িতে, কত অগণ্য অসুর

সমতেজী, প্রসবিছে প্রত্যেক অণুতে—

না জানি সম্বন্ধ কিবা আছয়ে বিশেষ,

রক্তবীজ রক্ত সহ বসুধার। রক্ত,

ভূমে নাহি পড়ি যাহে মরে দৈত্যবর,

এহেন উপায় কোন করগো জননি।”

উঠি স্বন স্বনে তবে কহিলা পবন;—

"কি চিন্তা তাহার? যদি মরে রক্তবীজ,

যত পড়ে রক্ত আমি সব উড়াইব

অসীম আকাশে। সখা মোর সর্ব্বভুক;

ভক্ষিবেন বসি সুখে শোণিতের রাশি।”

ধক্ধকে তবে অগ্নি ভাষিলা বিনয়ে;—

"মাতঃ! সর্ব্বভুক আমি, বসে বসে পারি

ভক্ষিতে সংসার, যদি বিঘ্ন নাহি ঘটে।

বরুণের সহ মোর না বনে কখন,

কিম্বা, সখার আমার। বরুণ যদ্যপি

না যান সমরে, মোরা অবশ্য সাধিব

দুরুহ সাধন; কিন্তু তাও বলি মাতঃ!

সম্মুখ সমরে মোরা তিষ্ঠিতে নারিব,

